
				此页尚未校对
動，萬物隨生。天運於內，妙用森森。氣不散外，附地為根。人體天地，敬以直內，可符合也。但要恬淡虛無，存元真氣；精神默守，久久自霈。神若無為，氣自升降。故宜節食，恐傷乎神；故止色慾，恐喪其精。精靜神清，氣隨脈貫，起於北海，攝於南宮，返運黃庭，混合萬神。以意而孚，朝於真空，身下二腎，舌下二竅，華池神水，紫府元君。太上有曰：『華池神水，下灌靈根。』子若修之，命可長存。不可著有，不可循無。保精化氣，自結神鑪。神火下濁，精華上浮，二氣相合，從有修無，如龍養珠，用之諄諄，角聽以靈，如雞孵卵，覆之溫溫，羽育以成。受胎之初，復命之根。火煉水發，陰降陽升。心火屬陽，其液屬陰。腎水屬陰，其華屬陽。若夫坎卦，以陰包陽；若夫離卦，以陽包陰。雷起於水，陰中有陽；水流於山，陽中有陰。水能就地，以心交腎；雷能御天，以腎交心。心腎之機，採取二氣。以心腎求，反為物累。神不離氣，氣不散精，神精氣合，可以長生。能築此鉛，形神兩全，神飛上界，形住人間；若不能守，氣散形捐，一包膿血，空悟修參。火燥丹傷，水濫無功。陰陽兩採，意合情濃。須令他虛，還當我實。虛能應物，實能播生。種實苗發，土虛物榮。經靜血虛，三日之中，紅飛滿地，難見春工！承天佈宣，陰乘陽受，男多情移，有如霪雨，妄施不節，生物腐矣！女多性偏，有如旱炎，一遇水甦〈音蘇〉，生物沛然。以血受精，胎結為骨；以精授血，胎化為肉。肉血本陰，骨精本陽，陰舍陽體，陽裹陰光，男子懷陰，女人抱陽。血化骨存，精豈尋常！人能返運，身不淪亡。諸仙保精，以致仙鄉。縱慾逞熾，魄散魂張，甘為壤鬼，空入迷茫。『無搖爾精，無勞爾形。』太上之言，孰為聽從？吾今演說，非為談淫，戲謔煙花，吾心豈塵！世間草木，尚能繼生；人道不承，為斵喪輕。內修二氣，外積陰功，懲忿窒慾，養神蓄精，如此行之，何患不成？陽虛補陽，陰錯調經，調補之法，助藥為功。

